
L I G J 
Nr.8729,  datë 18.1.2001 

 
PËR DISA SHTESA DHE NDRYSHIME NË LIGJIN NR.7641, DATË 1.12.1992 “PËR 

MIRATIMIN ME NDRYSHIME TË DEKRETIT NR.295, DATË 15.9.1992 “PËR SIGURIMIN 
E DETYRUESHËM TË MBAJTËSVE TË MJETEVE MOTORIKE, PËR PËRGJEGJËSINË 

NDAJ PERSONAVE TË TRETË”” 
 
Në mbështetje të neneve 78 dhe 83 pika 1 të Kushtetutës, me propozimin e Këshillit të 

Ministrave, 
 
 
 

K U V E N D I 
 

I REPUBLIKËS SË SHQIPËRISË 
V E N D O S I: 

 
Neni 1 

 
Në ligjin nr.7641, datë 1.12.1992 “Për miratimin me ndryshime të dekretit nr.295, datë 

15.9.1992 “Për sigurimin e detyrueshëm të mbajtësve të mjeteve motorike, për përgjegjësinë ndaj 
personave të tretë”” bëhen këto shtesa dhe ndryshime: 

 
Neni 1 

 
Pas nenit 22 shtohet neni 22/1 me këtë përmbajtje: 
 

“Neni 22/1 
 
Në përputhje me parashikimet e bëra në këtë ligj krijohet Byroja Shqiptare e Sigurimit me 

statusin e entit publik. Kjo Byro është person juridik që nuk ka qëllime fitimi. Byroja Shqiptare e 
Sigurimit e ka selinë në Tiranë. Mbikëqyrja dhe kontrolli i Byrosë Shqiptare të Sigurimit kryhet nga 
Ministria e Financave.” 

 
Neni 2 

 
Pas nenit 22/1 shtohet neni 22/2 me këtë përmbajtje: 
 

“Neni 22/2 
 
Anëtarë të Byrosë Shqiptare të Sigurimit janë detyrimisht shoqëritë e sigurimeve, të 

autorizuara nga Komisioni i Mbikëqyrjes së Sigurimeve, për të ushtruar veprimtarinë e sigurimeve 
motorike, për përgjegjësitë civile ndaj palëve të treta, që rrjedhin nga mbajtësit e mjeteve motorike. 

Anëtarët e Byrosë Shqiptare të Sigurimit mbulojnë përgjegjësitë civile të të siguruarve të tyre 
kur këta shkaktojnë aksidente. 

Byroja Shqiptare e Sigurimit pajis anëtarët me Çertifikata Ndërkombëtare të Sigurimit 
(kartona jeshilë), sipas formës së miratuar nga Këshilli i Byrove. 

Subjektet e autorizuara nga Komisioni i Mbikëqyrjes së Sigurimeve, sipas nenit 65 të ligjit 
nr.8081, datë 7.3.1996 “Për veprimtaritë e sigurimit dhe të risigurimit”, marrin pjesë detyrimisht në 
Byronë Shqiptare të Sigurimeve, duke qenë subjekt i klauzolave të nenit 3 të këtij ligji. Anëtarët e 
përmendur më sipër nuk kanë të drejtë të shesin kartona të tjerë jeshilë, përveç atyre të emetuar dhe të 
lëshuar nga Byroja Shqiptare e Sigurimit.” 

 



Neni 3 
 
Pas nenit 23 shtohet neni 23/1, me këtë përmbajtje: 
 

“Neni 23/1 
 
Çdo anëtar i Byrosë Shqiptare të Sigurimit është përgjegjës për likuidimin e dëmit të 

shkaktuar nga mjetet e pajisura prej tij me Çertifikatë Ndërkombëtare Sigurimi (kartoni jeshil), sipas 
Marrëveshjes Uniforme, që ka nënshkruar Byroja Shqiptare e Sigurimit me byrotë e tjera. Në rast 
mospërmbushjeje të detyrimit nga anëtari, Byroja Shqiptare e Sigurimit likuidon vetë dëmin dhe 
kërkon nga anëtari shumat përkatëse për detyrimin e papaguar. 

Shumat e papaguara nga anëtarët, për të përmbushur detyrimet e tyre, të përfshira në 
paragrafin e parë të këtij neni, paguhen në favor të Byrosë Shqiptare të Sigurimit nga anëtarët që kanë 
mbetur, në përpjesëtim me të ardhurat nga primet e sigurimeve të detyrueshme të mbajtësve të mjeteve 
motorike për përgjegjësitë civile ndaj palëve të treta të vitit para ndodhjes së aksidentit. 

Nëse një anëtar nuk përmbush detyrimet e përcaktuara në paragrafët e parë dhe të dytë të këtij 
neni, atëherë bëhet subjekt i sanksioneve të parashikuara në paragrafin e fundit të këtij neni. 

Një anëtar, i cili lëshon kartona jeshilë, është i detyruar që brenda 25 ditëve nga data e 
mbylljes së muajit, gjatë të cilit janë lëshuar kartonat jeshilë, të paguajë në favor të Byrosë Shqiptare 
të Sigurimit pjesën e primit të barabartë në pjesën e përgjegjësisë që përballohet nga kjo byro, sipas 
përcaktimit të bërë në paragrafin e parë të këtij neni. Pjesa e kontributit përcaktohet me akt normativ të 
ministrit të Financave. 

Kur ministri i Financave vëren shkelje të parashikimeve të paragrafit të mësipërm, gjobit 
anëtarin e Byrosë Shqiptare të Sigurimit, me dyfishin e kontributit të paderdhur. Në rast përsëritjeje 
ministri i Financave i kërkon Komisionit të Mbikëqyrjes së Sigurimeve heqjen e autorizimit zyrtar për 
ushtrimin e veprimtarisë së sigurimeve, të përfshira në grupin 10 të sigurimeve, të përcaktuar në ligjin 
nr.8081, datë 7.3.1996 “Për veprimtaritë e sigurimit dhe të risigurimit.” 

 
Neni 4 

 
Pas nenit 23/1 shtohet neni 23/2 me këtë përmbajtje: 
 

“Neni 23/2 
 
Masa e kontributit, që shoqëritë e sigurimit paguajnë për shpenzimet e ngritjes dhe të 

themelimit të Byrosë Shqiptare të Sigurimit, është 20 000 USD për secilin anëtar. Ky kontribut 
paguhet edhe nga anëtarët e rinj në çastin e pranimit të tyre. 

Kontributet për shpenzimet e Byrosë Shqiptare të Sigurimit miratohen çdo vit nga ministri i 
Financave, pasi të ketë marrë më përpara mendimin e mbledhjes së përgjithshme të anëtarëve të kësaj 
Byroje dhe paguhen në përpjesëtim me të ardhurat nga primet e sigurimit të mbajtësve të mjeteve 
motorike për përgjegjësi civile ndaj palëve të treta. 

Kur ministri i Financave vëren shkelje të parashikimeve të paragrafit të mësipërm, gjobit 
anëtarin e Byrosë Shqiptare të Sigurimit, me dyfishin e kontributit të paderdhur.” 

 
Neni 5 

 
Pas nenit 23/2 shtohet neni 23/3 me këtë përmbajtje: 
 

“Neni 23/3 
 
Për mbulimin e detyrimeve të Byrosë Shqiptare të Sigurimit që rrjedhin nga qarkullimi i 

mjeteve motorike të pasiguruara, si dhe për ndonjë detyrim tjetër, që vjen nga aksidentet e  ndodhura 
në Shqipëri ose jashtë saj, të shkaktuara nga mjetet e huaja ose shqiptare, përkatësisht, krijohet fondi i 
kartonit jeshil. 

Masa e kontributit, që çdo anëtar do të derdhë në këtë fond, caktohet çdo vit nga ministri i 



Financave, pasi të ketë marrë më parë mendimin e mbledhjes së përgjithshme të anëtarëve. Masa e 
kontributit del në bazë të primeve të sigurimit të kartonit jeshil, të arkëtuara gjatë vitit të mëparshëm 
ushtrimor. Shuma e kontributit, në këtë rast, për çdo anëtar nuk mund të jetë më e vogël se 100 000 
USD. 

Kur Ministri i Financave vëren shkelje të parashikimeve të paragrafit të dytë të këtij neni, 
gjobit anëtarin e Byrosë Shqiptare të Sigurimit, në masën e kontributit të paderdhur. Në rast 
përsëritjeje, ministri i Financave i kërkon Komisionit të Mbikëqyrjes së Sigurimeve heqjen e 
autorizimit zyrtar për ushtrimin e veprimtarisë së sigurimeve, të përfshirë në grupin 10 të sigurimeve, i 
përcaktuar në ligjin nr.8081, datë 7.3.1996 “Për veprimtaritë e sigurimit dhe të risigurimit”.” 

 
Neni 6 

 
Pas nenit 23/3 shtohet neni 23/4 me këtë përmbajtje: 
 

“Neni 23/4 
 
Organet drejtuese të Byrosë Shqiptare të Sigurimit janë: 
Mbledhja e përgjithshme e anëtarëve 
Këshilli administrativ 
Këshilli administrativ përbëhet nga 10 anëtarë, 9 prej të cilëve zgjidhen nga mbledhja e 

përgjithshme e anëtarëve, ndërsa një emërohet nga ministri i Financave. Ky i fundit nuk ka të drejtë 
vote. Këshilli administrativ zgjedh kryetar njërin prej anëtarëve të tij. 

Mbledhja e parë e përgjithshme e anëtarëve të Byrosë Shqiptare të Sigurimit thirret nga 
ministri i Financave. 

Brenda muajit dhjetor të çdo viti, ministri i Financave, me akt të veçantë përcakton numrin e 
votave për secilin anëtar. Numri i votave caktohet në përpjesëtim me kontributin e anëtarëve në fondin 
e kompensimit dhe në fondin e kartonit jeshil. 

Këshilli administrativ është i detyruar që, deri në fund të nëntorit të çdo viti, të dorëzojë te 
ministri i Financave listën vjetore të kontributit të anëtarëve në fondin e kompensimit dhe në fondin e 
kartonit jeshil. 

Derisa ministri i Financave të nxjerrë aktin normativ, çdo anëtar ka të drejtën e votës në 
mbledhjen e përgjithshme të anëtarëve, në raportin: një votë e barabartë me dhjetë milionë lekë të 
primeve të sigurimit të mbajtësve të mjeteve motorike për përgjegjësitë civile ndaj palëve të treta, të 
arkëtuara në vitin paraardhës. Anëtarët, që kanë të ardhura më të ulta se dhjetë milionë lekë, kanë të 
drejtën vetëm të një vote, pavarësisht nga shuma e të ardhurave që ata kanë realizuar në çastin kur del 
akti normativ.” 

 
Neni 7 

 
Në paragrafin e parë të nenit 24, pas fjalëve “… administrimin e fondit të kompensimit”, 

shtohen fjalët “, si dhe të fondit të kartonit jeshil”. 
 

Neni 8 
 
Neni 26 ndryshohet si vijon: 
“Organizimi, funksionimi dhe fusha e veprimtarisë së Byrosë Shqiptare të Sigurimit 

rregullohen me dispozitat e këtij ligji, si dhe në bazë të statutit të saj. 
Statuti i Byrosë Shqiptare të Sigurimit dhe ndryshimet e tij miratohen nga ministri i 

Financave.” 
 

Neni 9 
 
Pas nenit 26 shtohet neni 26/1, me këtë përmbajtje: 
 



“Neni 26/1 
 
Në rastet kur tërhiqet autorizimi zyrtar për grupin 10 të sigurimit, anëtari nuk ka të drejtë të 

bëjë kërkesë për autorizim të ri, kur në rastin e tërheqjes nuk ka shlyer detyrimet e mëparshme dhe pa 
kaluar një vit nga data e tërheqjes. 

Kur një shoqëri sigurimi, anëtare e Byrosë, falimenton ose i është hequr autorizimi zyrtar për 
grupin 10 të sigurimeve ose për ndonjë shkak tjetër, që e bën të pamundur ushtrimin e veprimtarisë në 
këtë grup sigurimi, Byroja Shqiptare e Sigurimit ushtron të gjitha të drejtat dhe detyrimet e siguruesit 
anëtar, për grupin 10, sipas përcaktimeve të ligjit nr.8081, datë 7.3.1996 “Për veprimtarinë e sigurimit 
dhe të risigurimit.” 

 
Neni 10 

 
Pas nenit 26/1 shtohet neni 26/2, me këtë përmbajtje: 
 

“Neni 26/2 
 
Të gjitha të drejtat dhe detyrimet e INSIG-ut, sh.a., që kanë të bëjnë me ushtrimin e 

funksioneve të Byrosë Shqiptare të Sigurimit, i kalojnë kësaj të fundit. 
Ministri i Financave përcakton dhe vendos mënyrat, afatet dhe procedurat për kalimin te 

Byroja Shqiptare e Sigurimit të të drejtave dhe të detyrimeve të INSIG-ut, sh.a., në ushtrimin kalimtar, 
nga ana e tij, të funksioneve të kësaj Byroje. Aktet e nxjerra nga ministri i Financave janë të 
detyrueshme për të gjitha palët e interesuara.” 

 
Neni 11 

 
Ky ligj hyn në fuqi 15 ditë pas botimit në Fletoren Zyrtare. 
 

Shpallur me dekretin nr.2876, datë 30.1.2001 të Presidentit të Republikës së Shqipërisë, Rexhep 
Meidani 

 
 
 

 


